
郭元帥皆戰死埜先追襲我軍於漢陽經葛山鄉鄕寨民

兵百户盧德茂惡埜先反覆謀殺之遣壯士五十人衣靑

出迎埜先乘後擊之什地攢槊刺死埜先○我師克蕪湖

置永昌翼○陳埜先子兆先復集兵屯營方山蠻子海牙

復擁舟師結寨采石旌旗相望爲犄角之勢以窺太平

丙申〈元至正十六年宋龍鳳二年〉

二月我師攻蠻子海牙砦破之時將士皆渡江而家屬尙

留和州元兵結砦采石南北不通　上命常遇春統兵攻

之遇春乃以奇兵分其勢而以正兵與之合戰旣戰則出

奇兵擣之縱火焚其連艦遂大破之悉俘其兵船蠻子海

牙僅以身遁自是元兵扼江之勢衰矣

三月朔　上率諸將進取金陵

　〈按金陵卽今南京地戰國楚威王時以其地有王氣埋金以鎮之故名後漢改曰秣陵吳日建業晉日建康六〉

　〈朝皆建都於此隋爲蔣州唐爲昇州宋爲江寧府元爲集慶路置江南諸道行御史臺於此故謂之南臺〉

諸軍水陸並進攻陳兆先營破之擒兆先悉降其衆復釋

兆先而用之俾爲元帥從征擇其降兵驍勇者五百人置

麾下五百人者多疑懼不自安　上覺其意是夕令之宿

衛環　上而寢悉屛舊人於外獨留馮國用一人臥侍臥

榻傍　上解甲酣寢達旦疑懼者始安是月十日進攻金

陵國用率五百人先登陷陣敗敵兵於蔣山直抵城下諸

--

軍拔栅競進遂破之元南臺御史大夫福壽戰死　上入

城召官吏父老論之曰元失其政所在紛擾兵戈竝起生

民𡍼炭吾率衆至此爲民除亂耳汝宜各守職業毋懷疑

懼賢人君子有能相從立功業者吾禮用之舊政有不便

者吾爲汝除之城中軍民更相慶慰得民兵五十餘萬改

集慶路爲應天府置上元江寧二縣得儒士夏煜孫炎楊

憲等十餘人皆錄用之置天興建康翼元帥府以廖永安

爲統兵元帥　上嘉福壽之忠命爲棺衾以禮葬之○元

將康茂才率所部降附茂才蘄州人先是結義旅捍寇江

上有功累遷宣慰使都元帥戍裕溪采石及我師渡江將

士多效死茂才數戰不勝常遇春設伏殱其精銳殆盡茂

才復收合潰散豎寨於天寧州　上命諸將以襄陽砲破

其寨茂才奔金陵未幾金陵破茂才復欲奔鎮江我師追

及之茂才度天命有歸乃率所部餘兵三千人解甲來附

頓首言曰前日之戰各爲主今日屢敗天數也事至於此

死生惟命　上笑而釋之令統所部兵從征○金陵旣定

上欲發兵取鎮江慮諸將不能禁戢士卒爲民患遂召諸

將數以常縱軍士之過欲寘之法李善長懇救乃免是月

十七日命徐達爲大將率諸將浮江東下　上戒之曰爾

等當體吾心戒輯士卒城下之日毋焚掠毋殺戮有犯令

